
Эс пирӗншӗн ӗмӗрлӗх чӑнлӑх, 
Сассу та янравлӑ шӑнкрав. 

Вилмен эсӗ, Ҫеҫпӗл, пурнатӑн, 
Чӗрӳ сан тапма чарӑнман, 
Хӗвел пек ҫиҫсе эс тӑратӑн, 
Ялавӑн курнатӑн ялан. 

Пӗр харӑссӑн Улӑп пек утӑр, 
Хастарлӑ чӑваш ачисем, 
Ялан харсӑр Ҫеҫпӗл пек пулӑр, 
Ан юлӑр кун-ҫул уттинчен! 

ЧӐВАШ МАРШӐН ЭПӖ КАМ-ШИ? 
Чӑваш маршӑн эпӗ кам-ши? 
Ытти ҫынсем хушшинче, 
Тен, мана та курнӑ пуль, 
Ятӑма та илтнӗ пуль, 
Илтнӗ пуль те маннӑ пуль. 
Ма тесессӗн эп вӗсемшӗн 
Нимле пысӑк пуҫлӑх мар, 
Укҫа тӳлекен те мар, 
Хваттер паракан та мар. 
Ма тесессӗн ыттисем, 
Унтан-кунтан килнисем 

Эп ҫырнине вулайман, 
Ман юррӑма юрлайман. 
Ӑҫтан пӗлччӗр эп камне, 
Мӗнлерех сын пулнине? 
Хӗрхенетӗп вӗсене, 
Чунпа чухӑнскерсене. 
Ӗмӗр сакки мӗнлине, 
Пурнӑҫ тути-масине, 
Мӗнле пурӑнмаллине 
Чухлаймаҫҫӗ чӑваш пек. 
Тен, ҫавӑнпах ҫич ют пек 
Халь ҫӳреҫҫӗ Чӑвашра 
Сӑмсисене каҫӑртса, 
Хӑйсене мӑнна хурса. 
Ҫӳрекенсем - ҫӳреччӗр, 
Тиркекенсем - тиркеччӗр. 
Пирӗн хамӑр пурнӑҫ пур, 
Пирӗн хамӑр Туррӑм пур, 
Юттисемшӗн эп ҫукки, 
Вӗсем мана пӗлменни, 
Маншӑн ниме те тӑмасть, 
Чунӑм пӗртте ыратмасть, 
Пӗрле тӑрса юрлама 
Манӑн тӑван халӑх пур, 
Чӗререн мӑнаҫланма 
Маншӑн Чӑваш Тӗнчи пур. 

Р# S« ( х ы ҫ с а м а х ) 

«Чӑваш пулма йывӑр мар» 
Ӗҫ сӗтелӗ ҫинче - шӑналӑк пек шурӑ хут, унта вара - пӗр тымартан ӳссе 

сылтӑмалла-сулахаялла кармашакан туратсем. 
- Анатолий Ильич, йӑх-несӗл йывӑҫне юбилейӑр ҫывхарса пынӑ май ӳкер-

ме пуҫӑнтӑр-и? 
- Шухӑшӗ вӑл тахҫанах пулнӑ-ха. Хӑш-пӗр турата ӳкерсе хӑш-пӗр ҫын ятне 

ҫырса хуни ман чылай пуҫтарӑнса ҫитнӗччӗ. Кӑҫал туса ҫитересшӗн ӗнтӗ 
пӗтӗмпе. Тӗрӗссипе каласан, студентсене ҫак ӗҫе тума 35 ҫул хӑнӑхтарса 
пытӑм. Эпӗ этика, эстетика, философи вӗрентнӗ те - эстетикӑпа зачет илес 
тесен студентсен хӑйсен несӗл йывӑҫҫине тумалла пулнӑ. Вӗсем ӑна, йывӑр 
ӗҫ тесе, пит кӑмӑлласах йышӑнмастчӗҫ. Мӗнле тумаллине кӑтартса парсан, 
хӑйсем кӑштах ӗҫлеме пуҫласан вара хаваспах кӗрсе каятчӗҫ. Хӑшӗ-пӗрин 



аллӑшар ҫын пухӑнатчӗ, теприсен - ҫӗршер... Ик ҫӗршер ҫын тупаканнисем 
те пулнӑ. Тӗлӗнтермӗшсем те пулкалатчӗҫ: хӑйсем университетра пӗрле вӗре-
неҫҫӗ, пӗр йӑхран пулнине пӗлмеҫҫӗ иккен. Ҫав несӗл йывӑҫҫине тунӑ чухне 
вӗсем пӗр-пӗрин тӑванӗсем патне сиксе тухрӗҫ. 

- Хӑвӑрӑнни патне халь тин ҫитрӗр пулать... 
- Хамӑнне эпӗ студентсем пек мар, тӗплӗрех тӑвасшӑн. Студентсем вӗсем 

ыйтса пӗлсе тӑваҫҫӗ, а эпӗ - архивра ларса. Ман пӗтӗмпе илсессӗн (хам ма­
нука кӗртсен) 11 сыпӑк пулать. Атте енчен чи ватти Лекҫей ятлӑ пулнӑ. Вӑл 
1745-мӗш ҫулта ҫуралнӑ. Ун ывӑлӗ Ҫемен пулнӑ. Ҫавӑнпа пире Сименюк 
йӑхӗ теҫҫӗ. Пирӗн ҫур ял (Канаш районӗнчи Кипеч тӑрӑхӗнчи Чулкӑмака 
ялӗ) - Сименюк йӑхӗ. Сименюкӑн ывӑл нумай пулнӑ. Ун ачисен - тэтах та... 
Халь эпӗ ваттисене мӗн пӗлнӗ таран туса ҫитернӗ-ха, анчах та хампа пӗр 
ҫултисен ачисен ачисене пӗлместӗп. Вӗсемпе яла кайсах ӗҫлемелле пулать. 
Вара - шухӑш тытрӑм та - анне енчен те тӑвас терӗм. Каллех архивра пар­
там, шырарӑм, тупрӑм. Анне енчисен - Иванюк йӑхӗ, Энтриялӗнчен, хамӑр 
районтанах... Несӗл йывӑҫне ӳкересси маншӑн тӗп ӗҫ мар, ыттине тунӑ хыҫ-
ҫӑн кӑшт канса илмелӗх кӑна. 

- Ӑнланмалла, ҫапах та ҫулсем иртнӗҫемӗн ҫак ӗҫ хӑйне майлӑ тӗп ӗҫ пулса 
тӑрать пуль. Хальччен туни, унпа танлаштарсан, сахал та пек туйӑнать. 

- Чӑнах, йӑх-несӗл хӑватне ӑнланма самай вӑхӑт кирлӗ. 
- Эсир кунта та, хулара, ялти пек пурӑнма тӑрӑшни урамранах курӑнать: 

ҫурт йӗри-тавра - хӑвӑр лартнӑ йӑмрасем, чечексем. 
- Чӑвашла пурӑнма тӑрӑшатпӑр. Ҫавӑ сисӗнет пулӗ. 
- Чӑваш пулма, чӑвашла пурӑнма йывӑр-и хальхи вӑхӑтра? 
- Хӑвӑнпа пӗр шухӑшлӑ ҫынсем пур чухне, тус-юлташ пур чухне - йывӑр 

мар. Шупашкарта икӗ тӗрлӗ пурнӑҫ вӗт: пӗри - чӑваш пурнӑҫӗ, тепри - ытти-
сен. Унтан-кунтан килнисем - вёсен кунта несӗлӗсем те, тӑванӗсем те ҫуккӑ -
лайӑх хула тесе килсе кӗреҫҫӗ те, хваттер илеҫҫӗ те пурӑнаҫҫӗ кунта. Хамӑн 
пӗр прозӑлла сӑвӑра ҫапла каланӑччӗ эпӗ вӗсем ҫинчен: "Ӗмӗр сакки мӗнли-
не, пурнӑҫ тути-масине, мӗнле пурӑнмаллине чухлаймаҫҫӗ чӑваш пек, тен, 
ҫавӑнпах ҫич ют пек халь ҫӳреҫҫӗ Чӑвашра сӑмсисене каҫӑртса, хӑйсене мӑнна 
хурса". Эпир вара хамӑр тӑван килти пек пурӑнма тӑрӑшатпӑр. Кунта пирӗн 
хамӑрӑн чӑваш пурнӑҫӗ пур. Чӑвашӑн хӑйӗн ӗмӗчӗсем, уявӗсем. Республика 
кунне, хула кунне, чӑваш чӗлхи кунне, юбилейсене ирттеретпӗр, палӑксем 
патне тухатпӑр... Чӑваш пурнӑҫӗ кашни утӑмрах курӑнса тӑрать. 

- Ҫӳлӗк ҫинче этнопедагогика ҫинчен ҫырнӑ кӗнекӗре асӑрхарӑм. Ҫавна кура 
ыйту-шухӑш ҫуралчӗ. Ватӑсенчен вӗренсе пырасси, ӑс-пурлӑха ҫамрӑксене парса 
хӑварасси хальхи вӑхӑтра авалхи пек чипер пулса пыраймасть. Ҫамрӑксем 
паян пач урӑхла, хӑйсем кӑна пӗлекен пурнӑҫпа пурӑнаҫҫӗ, ваттисем вара вӗсене 
ӑнлансах та каяймаҫҫӗ пуль. 

- Ку енӗпе ман шухӑш кӑшт урӑхларах. Хамӑрӑн паллӑ этнопедагог Генна­
дий Волков теорийӗ ваттисен вӗрентӗвӗ ҫинче тытӑнса тӑрать. 19-мӗш ӗмӗрти 
педагогика сӗмӗ пур унта. 

- Вӑл паянхи куншӑн юравлӑ мар тесшӗн-им эсир? 
- Эпӗ ҫапла каласшӑн: этнопедагогикӑн хӑйӗн улшӑнса пырас пулать, ва-

тӑсен те улшӑнса пымалла. Паянхи этнопедагогикӑн тӗллевӗсем те, меслеч-
ӗсем те урӑхларах. Ашшӗ-амӑшӗ, аслашшӗ-асламӑшӗ ачисемпе мӑнукӗсене 



хӑйсем пек тӑвасшӑн, тепӗр чухне каялла туртасшӑн. Эпӗ хамӑн кӗнекесенче 
ҫапла чӗнсе каланисем те пур: эсир, ваттисем, хӑвӑр ҫӗнелсе пырса ҫамрӑк-
сене паянхи куна ӑнланса илме пулӑшмалла! Халь эпир истори тӗлӗшӗнчен 
питӗ лайӑх тапхӑрта пурӑнатпӑр. Пирӗн ӗмӗрте хӑйне майлӑ революци пулса 
иртрӗ, патшалӑх системи улшӑнчӗ. Унчченхи вӑл кая тӑрса юлчӗ ӗнтӗ. Апла 
пулсан ватӑсем пӗрмаях унчченхине ырласа ҫеҫ калаҫни хальхи ҫамрӑк-
семшӗн усӑллӑ япала мар. Иртнине пӗлмелле, ҫапах та паянхи кун мӗн ыйт-
нине, мӗн тума хушнине пурнӑҫламаллах. Тӗрлӗ ыйту ҫине хурав тупма пу-
лӑшмалла ҫамрӑксене. Эпӗ ҫапла каласшӑн: ваттисен хӑйсен кӑштах ҫам-
рӑкланма тӑрӑшмалла. 

- Калама кӑна канас... Китайра ҫынна усал суннӑ чухне "санӑн самана ул-
шӑннӑ вӑхӑтра пурӑнмалла пултӑр!" теҫҫӗ. Пире, паллах, ҫак вӑхӑтра пурӑнма 
тивет. Ҫамрӑкӗсем хуҫӑлмаҫҫӗ пуль-ха, вӗсем ҫӗнӗ самана сывлӑшӗпе сывла-
са ӳсеҫҫӗ. Ваттисем вара... Вёсен пӗтӗм пурнӑҫне вӑтӑрса кӑларса ҫӗнӗ ҫӗре 
куҫарса хунӑ пек, тепӗр пахчана кайса лартнӑ пек туйӑнать. 

- Тӗрӗссине калас-и? Мана ҫак пурнӑҫ йӗрки улшӑнни калама ҫук пысӑк 
хӑюлӑх пачӗ. Калавсенче, сӑвӑсенче, юрӑсенче, повеҫсенче, пьесӑсенче, ро-
манта эпӗ ним шикленсе тӑмасӑр ҫырма тӑрӑшрӑм. Ҫакна тума мана паянхи 
пурнӑҫ йӗрки пачӗ. Унчченхи патшалӑх тытӑмӗ пулнӑ пулсассӑн Кибеч пачах 
та пулмастчӗ вӑл. 80-90-мӗш ҫулсенче эпӗ ҫине тӑрсах литература ӗҫне кӗрсе 
кайрӑм та - ман ӗҫ питӗ тухӑҫлӑ пулса пычӗ, ҫулсерен кӗнеке тухса тӑчӗ, 
кӑҫал иккӗ те тухрӗ. Пурӗ вӑтӑр кӗнеке пухӑнчӗ. Эпӗ вӗсен шучӗпе мухтанма-
стӑп. Манӑн тӗплӗ ӗҫлес килет. Эпӗ пӗлетӗп: вулакан ҫакӑн пек ҫырнине кӑ-
мӑллать. Хамӑн кӗнекесене вуланине те пӗлетӗп эпӗ, библиотекӑсенче мана 
ҫӗтӗлсе кайнӑскерсене кӑтартаҫҫӗ. Ҫав вӑхӑтрах хӑш-пӗр авторӑн алӑ пыр­
са тӗкӗнмен кӗнекисем ҫӳлӗксем ҫинче шӑкӑринех тӑраҫҫӗ.Эпӗ хальхи ҫын-
нӑн пурнӑҫне, чун туртӑмне, шухӑш-сисӗмне тишкерме, ӑна тӗплӗнрех уҫса 
пама тӑрӑшатӑп. "Кун пек пулсан кун пек тумалла мар" тесе вӗрентместӗп эпӗ. 
Вӗрентсе каласси вал искусство ӗҫӗ мар, шухӑша сӑнарсем урлӑ ытарлӑн 
уҫса памалла. 

Вӑт ҫапла - тепӗр чухне эпир хамӑр хаклама пӗлместпӗр 90-мӗш ҫулсем 
пире мӗнле уҫӑ варкӑш панине. Акӑ, ентешлӗх юхӑмне чӗртсе ятӑмӑр. Тӑван 
енсемпе питӗ ҫирӗп ҫыхӑнусем йӗркелерӗмӗр. Эпӗ хам канашсен ентешлӗх-
не 18 ҫул ертсе пыратӑп. Пӗр вӑхӑт пӗтӗм ентешлӗхсен канашне те ертсе 
пытӑм. Пуҫтарӑнса, канашласа, туслӑ ӗҫлетпӗр ертӳҫӗсемпе. Ҫакӑ каллех 
тепӗр шухӑш патне илсе ҫитерет: пире унччен питӗ уйӑрса усранӑ пӗр-пӗрин-
чен. Куратӑр вӗт - чӑваш чӑваш еннех туртӑнать, Мускавра-и, Питӗрте-и, Крас-
ноярскра-и, Тюменьте-и, Эренпурта-и, Самарта-и, Хусанта-и, Чӗмпӗрте-и, 
Ӗпхӳре-и - чӑвашсем кӗрр! кӑна пухӑнаҫҫӗ, уявсене пӗрле ирттереҫҫӗ, пӗр-
пӗрне асӑрхаса-пулӑшсах тӑраҫҫӗ. Икӗ-виҫӗ кӗнекере те каларӑм: эпӗ чӑ-
вашсем туслӑ мар тенине ӗненместӗп. Туслӑ мар халӑхсем тахҫанах пӗтнӗ 
вӗсем. Енчен те ҫак тарана ҫитиччен халӑх пурӑнать пулсан, пире ҫӑлса хӑ-
вараканӗ - туслӑх, пӗр-пӗрне пулӑшни, мӗншӗн тесен эпир тӑванлӑха, йӑх-
несӗл тымарӗсене манмастпӑр. 

Татьяна ИЛЬИНА тӗл пулса калаҫнӑ 


